
Sarsura - masüras d'urgenza lingia da transport - surdattas da lavurs 
Davo ün’acziun da piket principi schner as ha constatà ün don vi da la lingia da transport tanter la funtana Sarsura 
ed il reservuar Vallatscha. Per sgürar la lingia pertocca ed evitar dons plü gronds o dafatta ün’interrupziun da la 
furniziun d’aua da baiver esa previs da sgürar la riva cun blocs gronds in beton. Implü dess eir gnir adattada la 
lingia d’aua per tilla sgürar meglder cunter evenimaints futurs. Las lavurs sun coordinadas cul guardgiapes-cha 
ed üna dumonda da permiss pro l’uffizi da chatscha e pes-cha chantunal es in elavuraziun. Las lavurs 
d’indschegner sun gnüdas surdattas a la firma Caprez Ingenieure SA, Zernez e las lavurs d’impressari a la firma 
Bott impraisa forestala SA, Valchava. 
 
Defaisa civila Zernez - investiziuns cunter privel da fö - credit supplementar 
Davo la tragedia da Crans Montana ha la sgüranza d’edifizis dal Chantun Grischun (GVG) manà tras controllas 
periodicas da diversas immobiglias cumünalas. Pro tschertas immobiglias sun pitschens manguels gnüts evas 
subit. Per cha’ls locals illa defaisa civila a Zernez pon però inavant gnir dats a fit, ston tenor la GVG gnir fats divers 
adattamaints. La suprastanza cumünala ha deliberà ün credit supplementar per quistas investiziuns necessarias. 
 
Deponias veglias - perscrutaziuns - credit supplementar, dumonda da princip e surdatta da lavur 
L’uffizi per la natüra e l’ambiaint chantunal ha orientà al cumün sur d’üna pendenza da laschar far perscrutaziuns 
da lös e deponias contaminadas. I’s tratta da la deponia veglia Cuas Chavagl a Lavin, da la deponia veglia La Serra 
a Zernez e dal Pra da l’Ogna a Zernez. La suprastanza cumünala ha deliberà ün credit supplementar e surdat 
l’incumbenza per la perscrutaziun a la firma Impergeologie AG, Brail. 
 
Chamonna Grialetsch, Susch - refacziun tet - surdatta da lavur 
Il tet da la chamonna da l’alp Grialetsch es in ün nosch stadi e sto gnir rimplazzà. Las lavurs sun previssas da far 
plü svelt sco pussibel, subit chi’s riva aint in alp. Las lavurs sun gnüdas surdattas a la firma Foffa Conrad Holzbau 
AG, Zernez. 
 
Alp Fless Dadoura, Susch - refar tet suosta - surdatta da lavur 
In l’Alp Fless Dadoura a Susch faja dabsögn da rimplazzar il tet da s-chandellas da lain da la suosta tanter la teja 
e la stalla da l’alp. L’incumbenza per refar il tet es gnüda surdatta la firma Foffa Conrad Holzbau AG, Zernez. 
 
Sgürezza da lavur - material da lavur - cumprita 
Divers collavuraturs da las Gestiuns Tecnicas han d’incuort tut part ad ün cuors da sgürezza per lavurs in otezza. 
Per pudair tgnair aint las prescripziuns faja da bsögn da divers material da lavur. L’acquist dal material es gnü 
retrat pro la firma GoVertical, Puntraschigna chi ha eir manà tras la scolaziun ed elavurà il concept da sgürezza.  
 
Aua da baiver - divers indriz da masüraziun e controlla - cumprita 
Per garantir üna buna qualità d’aua da baiver faja sen, da s’acquistar indriz adattats per far masüraziuns e 
controllas in champogna. Sco büdschetà ha il cumün cumprà pro la firma specialisada Hach Lange GmbH, Staad 
ün apparat per masürar la tuorblaziun sco eir ün indriz da masüraziun per oxigen e conductività. 
 
Aua da baiver - indriz per tscherchar lingias - cumprita 
Il cataster da lingias cumünal nun es cumplet ed in plüs cas as haja stuvü constatar sbagls da registraziun. Lingias 
na o localisadas al fos lö pon chaschunar gronds problems. Perquai dess gnir cumprà ün indriz per localisar tuot 
las lingias. La furniziun es gnüda surdatta a la firma Wälli AG Ingenieure, Heiden. 
 
Sunteri e clucher baselgia Brail - restoraziun dal mür e da la fatschada - surdatta da lavurs 
Tenor preventiv 2026 esa previs da restorar il mür dal sunteri sco eir la fatschada dal clucher da la baselgia da 
Brail. Las incumbenzas sun gnüdas surdattas a la firma Nuotclà & Da Silva GmbH, Zernez. 

Brail parcella no. 399 - spostamaint infrastructura - surdatta lavurs impressari 
Per proseguir cul proget dal spostamaint da l’infrastructura da la parcella no. 399 in Brail s’ha surdat las lavurs 
d’impressari a la firma chi executescha eir la fabrica sün la parcella pertocca. L’incumbenza es gnüda surdatta a 
la firma Vetsch Bauen AG, Küblis. 
 
Bogn da famiglia - rimplazzamaint «Wärmetauscher» - credit supplementar 
Il uschedit «Wärmetauscher» i’l bogn da famiglia fa problems e sto gnir rimplazzà. Il rimplazzamaint es 
indispensabel e dess gnir realisà dürant il temp da revisiun da quist avrigl. Per quista lavur es gnü concess ün 
credit supplementar.  
 
EW Zernez - proget TS Carolina - submittents montascha electrica 
La staziun da transfuormaziun Carolina sto tenor rapport d’inspecziun da l’ESTI 2023 gnir sanada parzialmaing. 
Il proget da la sanaziun es in planisaziun. La glista da submittents per la montascha electrica cun furniziun da 
material es gnüda approvada. 
 
EW Zernez - proget TS TBA (ex TS Foffa Conrad) - submittents montascha electrica 
Il proget da sanaziun da la staziun da transfuormaziun TBA (ex TS Foffa Conrad) es tenor rapport d’inspecziun da 
l’ESTI 2023 in planisaziun. A basa a la decisiun da princip da la suprastanza cumünala da l’on passà da vulair 
fabrichar üna nouva staziun invezza da sanar la staziun actuala es gnüda sancziunada la glista da submittents 
per la montascha electrica cun furniziun da material. Implü es gnüda surdatta l’incumbenza per las lavurs da 
fabrica suot terra a la firma Foffa Conrad SA, Zernez.  
 
EW Zernez - proget Brail d'Immez - submittents montascha electrica 
Il proget dal schlargiamaint da la rait electrica a Brail d’Immez cun üna nouva cabina da scumpart es in 
planisaziun.  La glista da submittents per la montascha electrica es gnüda fatta buna. 
 
Il Cumün da Zernez ha acconsenti ils seguaints permiss da fabrica: 
- Parcella no. 0080, Böckli Brigitta e Schnider Markus, Zernez - chasin d'üert 
- Parcella no. 0083, Cumün da Zernez, Zernez - sanaziun totala Via Ospiz 
- Parcella no. 0192, Camping Cul GmbH, Zernez - demoliziun e fabrica nouv deposit 
- Parcella no. 1223, Sepp Rudolf e Claudia, Zernez - sanaziun fatschada, carport, indriz fotovoltaic e plazza da 

parcar 
- Parcella no. 2114, Clinica Holistica Engiadina AG, Susch - installaziun pumpa da chalur cun nüzziar aua da 

fuond 
- Parcella no. 3058, Gaudenz Jachen e Christine, Lavin - renovaziun e restructuraziun chasa 

 
Persunal 
Principi gün cumainza David Müller da Susch, sco nouv bos-cher sia plazza pro’l Cumün da Zernez. El rimplazza 
ad Emanuele Rada chi ha desdit sia plazza sün la fin da marz 2026. 
 


